
LIS GRANDIS VIRTÛZ DAI TALIANS 
 
 
«O vivìn in tun paîs, dulà che tal puest da l’inteligjenze e 

regne la furbizie; invessit dal amôr di Patrie e regne la retorighe des 
cjacaris patriotichis; dulà che duc’ s’ingropin di displasê se une 
squâdre nazionâl e piart une partide tal zûc des pidadis cuiatri di une 
squâdre foreste, ma nissun nol va a bassilâ daûr des cuistions di 
onestât, di solidarietât, di serietât, di buine aministrazion che, 
dopodut, a son il fondament de stima e de grandece di une nazion». 

«O vivìn in tun paîs, dulà che duc’ a son sintimentâi, toleranz 
e plens di conprension pal lôr prossin: ma intant si tire indevant e si 
vìsisi che il “sintiment” al si disfe e al gote denant di un plat di fidelins 
cu lis “vongulis”, e la tolerance e à parintât cu la omertât e cu la 
camore, e la conprension par cheâtris e devente conprension di 
ognidun pe sôs carognadis. A ce fâ invelegnâsi? A ce fâ fasi olê mâl? 
A ce fâ lâ cuintri aghe?». 

«Il fâ dut pa l’anime dal diaul, il pensâ ai siei intares, il 
sbrendolâ al è il colôr locâl dal talian, al fâs part de sô rasse, che jè - 
come che duc’ si sa - soreglade e mediteranie» 

Chestis peraulis lis vin metudis tra virgulutis, parceche no son 
nestris – Di’ uardi! - lis vin voltadis par furlan, miôr ch’o vin podût, 
dal «Mont» dal 18 di utubar. 
 
 
 
(De «Patrie dal Friûl» n. 20-21, novembar 1952) 


